                                    Хәбипова Гөлчәчәк Мабзир кызының

                                           Баулы шәһәре һәм районы мәктәпләренең

                                             татар теле һәм әдәбияты укытучыларының

                                         секцион киңәшмәсендә ясаган чыгышы

Татар теле һәм әдәбиятын укытуда гуманитар фәннәрнең роле

Үзенең гыйльми тикшеренү өлкәсе булган, үз сукмагын тапкан фән булуына карамастан, татар теле һәм әдәбияты укыту методикасы башка фәннәр белән бергәләп үсә-камилләшә, башка фәннәр өлкәсендә ясалган ачышлар, уңышлар аңа да нык тәэсир ясый.

Мәктәптә татар әдәбияты – барыннан да элек, әдәбият тарихы ул. Ә әдәбият тарихын өйрәнгәндә тарих фәнен бик яхшы белергә кирәк. Шулай итеп, әдәбият тарих фәне белән бик нык бәйләнештә тора.

Илдә бара торган үзгәртеп корулар нәтиҗәсендә, татар әдәбияты да яңарыш процессы кичерә. Төрле чорга караган әдәби әсәрләрне өйрәнгәндә, иң беренче чиратта, шул чорда булган вакыйгаларга, үзгәрешләргә игътибар итмичә, ягъни тарихны белмичә торып, әсәрне тулысынча үзләштереп, анализ ясап булмый. Ә тарихи проза кискен сюжетлы мавыктыргыч әсәр булып калмыйча, халкыбызның үткәнен, аның катлаулы әхлакый, фәлсәфи проблемаларын кискен күтәрә.

Безнең бурычыбыз – халкыбыз тарихын белүче, милләте белән горурланучы шәхес тәрбияләү. Иң беренче чиратта бу татар теле һәм әдәбияты дәресләрендә тормышка ашырыла. 7нче сыйныфта “Исем” темасын үткәндә, әлеге максатка ирешү өчен, түбәндә тасвирланган алымнарны файдаланырга мөмкин.

“Сүз төркеме буларак исем” темасын өйрәнгәндә, укытучы укучыларга милли ашамлыкларыбыз төшерелгән рәсемнәр күрсәтә һәм аларның табыныбыз күрке булуы, ничек пешерелүе, борынгыдан килгән ризык булуы турында әңгәмә уздыра.

Чираттагы тема – “Ялгызлык һәм уртаклык исемнәр”. Бу дәрестә укытучы туган җир, туган туфракның кешегә ни дәрәҗәдә кадерле һәм изге булуы, шуңа күрә һәркемнең үз авылы, шәһәре тарихые белергә тиешлеге турында әңгәмә уздыра, туган авыл(шәһәр) тарихыннан кайбер мәгълүматлар китерә. Тактага туган авыл(шәһәр, республика) картасы эленә һәм сөйләү барышында картадагы атамалар күрсәтелә. Алга таба укучылар бирем үтиләр: картаны файдаланып, дәфтәрләренә ялгызлык һәм уртаклык исемнәр язалар. Укучыларга өйгә түбәндәге эш бирелә: өлкәннәрдән сорашып, берәр күл, елга, урман яки чишмә исеменең килеп чыгышын язып китерергә. Шулай итеп бу дәрестә безгә география фәне дә ярдәмгә килә. 

“Исемнәрнең килеш белән төрләнеше” дигән дәрестә укытучы Шәһри Болгарга читтән торып сәяхәт оештыра. Бөек Болгарның халкыбыз өчен кадерле булган истәлекле урыннары сурәтләнгән рәсемнәр, Болгар иленең беренче ханы – Кубрат хан хәзинәләренең төсле фото күчермәләре күрсәтелә. Аннары “Шәһри Болгар” дип исемләнгән текст тәкъдим ителә.

Укучылар, тексттан тартым белән төрләнгән исемнәрне табып, бу сүзләрнең төзелеш үзенчәлекләре, кушымчаларның функцияләре хакында фикер алыша; исемнәрнең затлары үзгәртелеп әйтелә һәм яңа формаларга аңлатма бирелә.

Рус мәктәбендә укучы татар һәм башка милләт балаларын телгә өйрәтү сөйләм күнекмәләрен берләштерү белән тыгыз бәйләнештә алып барыла. Бу – диалогик һәм монологик сөйләмгә өйрәтү.ү

Мисал өчен 5 сыйныфта “Безнең якның тарихы һәм бүгенгесе” темасына сөйләм телен үстерү дәресенә тукталырга мөмкин. Бу сөйләшүгә кадәр Нури Арслановның “Казан” шигыре өйрәнелә. Шуңа бәйле рәвештә Казанның үткәне, хәзергесе турында укучыларга шактый күп мәгълүмат бирелә. Дәреснең төре – белемнәрне гомумиләштерү һәм системага салу. 

Дәрес барышы берничә этаптан тора. 

Беренче этап – тарих турында сөйләшү. Бу темага шундый сораулар тәкъдим итәргә мөмкин.

· Тарихны белү кирәкме? Ни өчен дип уйлыйсыз? 

- Безнең болгар бабаларыбыз турында нәрсәләр беләсез? Алар кайда яшәгән?

· Болгар дәүләтенә кем нигез салган?

· Болгарлар ничек яшәгән, нәрсәләр белән шөгыльләнгән?

· Сезнеңчә, аларның нинди шөгыльләрен, һөнәрләрен халкыбыз хәзер дә дәвам итә?

· Дәүләтебез хәзер ничек атала? Аның белән кем җитәкчелек итә?

· Башкалабыз Казан сезнең игътибарны кайсы яклары белән җәлеп итә?

Дәреснең тагын бер өлеше – Татарстан картасы янында кара-каршы сөйләшү. Сөйләшү тематикасы: “Татарстанның зур шәһәрләре(елгалары, күлләре, файдалы казылмалары).

 Өченче этап   - Татарстанның табигате турында сөйләшү. Монда бөек рәссамнарыбызның картиналарын да кулланырга мөмкин.

Шулай итеп, бу дәрестә безгә 3 фән ярдәмгә килә - география, табигать белеме, тарих.

Татар әдәбиятын укытуда рус әдәбиятының да роле бик зур. Факультатив һәм сыйныфтан тыш уку дәресләрендә язучыларның әсәрләрен параллель рәвештә өйрәтергә мөмкин. Мисал өчен, Г.Тукайның “Мәхбүс” һәм А.С.Пушкинның “Узник” шигырьләрен өйрәнү дәресе. Бу дәрестә төп максат – Тукайның күңел түрендә иң кадерле урын алган Пушкин поэзиясенең татар шагыйрен гомере буе озатып баруын күрсәтү, төрле телләргә һәм әдәбиятка хөрмәт хисләре тәрбияләү. Бу дәресне 9-10 сыйныф укучылары белән үткәрергә мөмкин. 

Ә мин үзем 6 сыйныф укучылары белән “Хәтеремдә мәңге калыр туган җирем...” дип аталган сыйныфтан тыш уку дәресе үткәрдем. Бу дәрестә укучылар Г.Тукайның һәм А.С.Пушкинның төрле елларда язылган, туган якка, төрле ел фасылларына багышланган шигырьләрен яттан сөйләделәр, чагыштырдылар, шагыйрьләрнең кайсы ел фасылын ныграк яратуларын ачыкладылар.

Шулай ук мондый дәресләрне Сәгыйть Рәмиев һәм М.Ю.Лермонтов иҗатларына да багышлап үткәрергә дә мөмкин.

